
Ауылда медициналық 
қызметтер қолжетімді 

болады
«Міндетті әлеуметтік медициналық 

сақтандыру қоры» коммерциялық емес 
акционерлік қоғамының басқарма төрағасы 
Айбатыр Жұмағұлов PrimeMinister.kz-ке 
берген сұхбатында 2020 жылы 1 қаңтардан 
бастап енгізілетін МӘМС жүйесінің негізгі 
мақсаттары мен міндеттері туралы айтып 
берді. Бұл туралы ҚР Премьер-Министрінің 
ресми сайты хабарлады. 

Қор басшысының айтуынша, тұрғындар 
үшін медициналық қызметтердің қолжетімділігін 
арттыру мақсатында, 2025 жылға дейін 
медицина саласын қаржыландыруды ЖІӨ-нің 
5%-ына дейін жеткізу міндеті қойылған.

«2020 жылдан бастап міндетті әлеуметтік 
медициналық сақтандыру жүйесінің арқасында, 
денсаулық сақтау жүйесіне жарты млрд. 
теңгеден аса қосымша қаражат құйылады. Яғни, 
биыл кепілдендірілген тегін медициналық көмек 
шеңберінде 1 трлн. теңгеге жуық қаржы бөлінсе, 
енді бұған қосымша 500 млрд. теңге бөлінеді, 
яғни, ақысыз медициналық қызметтерге 
бөлінетін қаржы мөлшері 1,5 есе өседі», - деді 
А. Жұмағұлов.

Ал кепілдендірілген тегін медициналық 
көмек көлемі келесі жылы шамамен 1 трлн. теңге 
көлемінде, сол деңгейінде қалады, бюджетте 
қазір оған 988 млрд. теңге қарастырылған. 
Сондықтан кез келген азамат тегін медициналық 
көмек көлемін қажет кезінде пайдалана алады.

«Медициналық қызметтердің азаматтар 
үшін қолжетімсіз болуы бірінші кезекте 
қаржыландырудың шектелуіне байланысты. 
Бұрын қымбат медициналық диагностикалық 
қызметтер, әсіресе, компьютерлік томография, 
МРТ, басқа да анализдер қолжетімді болмады, 
әсіресе, ота жасау кезегін кейде 2-3 ай бойы 
күтуге тура келетін. Енді біздің негізгі мақсатымыз 
- аса қажет медициналық қызметтер көлемін 
қаржыландыруды ұлғайту арқылы олардың 
қолжетімділігін арттыру», - деп түсіндірді сала 
басшысы.

Оның айтуынша, міндетті әлеуметтік 
медициналық сақтандырудың енгізілуімен, 
ауылдық жерлерде тұратын азаматтар аудандық 
ауруханаларға барумен шектеліп қалмайды, олар 
үшін барлық деңгейдегі көптеген медициналық 
қызметтер қолжетімді болады.

«Егер ауыл тұрғындары қандай да бір күрделі 
медициналық қызметтерге жүгінгісі келсе, 
облыстық немесе республикалық деңгейге 
шығып, сол қызметті алуға мүмкіндіктері 
болады. Бұл жағынан ешқандай шектеу жоқ», - 
деп нақтылады А. Жұмағұлов.

Үгіт-насихат жұмыстары 
жүргізілді

2019 жылғы 12 қарашада «Әулиекөл 
ауданы әкімдігінің білім беру бөлімі Н. 
Островский атындағы Аманқарағай орта 
мектебі» ММ-нің 11-ші сынып оқушыларымен 
мәнді де мағыналы кездесу өткізілді.

Бұл іс-шарада ІІМ Көліктегі ПД Қостанай 
станциясындағы  ЖПб Аманқарағай 
станциясындағы ЖПб бастығы полиция 
капитаны    Г.А. Байжанов аталған мектептің 11-
ші сынып оқушыларына     Б. Бейсенов атындағы 
ҚР ІІМ Қарағанды академиясына 2020-2021 оқу 
жылдарына оқуға шақыру бойынша үгіт- насихат 
жұмыстарын жүргізді.   

Үгіт-насихат тұрғысында сөз сөйлеген Ғабит 
Амирханұлы оқушыларға оқуға орта және арнайы 
орта білімі бар, ҰБТ және КАТ жақсы тапсырған, 
оқуға түсу кезінде жасы 17 ден 25 аралығындағы 
Қазақстан Республикасының азаматтарын 
қабылдау тәртібі, болашақ ішкі істер органдары 
қызметкерлеріне қойылатын талаптарын, соның 
ішінде медициналық куәландыру, физикалық 
даярлық бойынша нормативтерді тапсыру 
міндеттемелері жөнінде толығырақ айтып берді.

Оқушылар өздерін қызықтырған жәйттер 
бойынша сұрақтар қойып отырды. Оларға 
көтеріліп отырған мәселе бойынша жан-жақты 
жауап қайтарылды.

Қостанай ст. ЖПб  ІжСКТ

Осы аптаның алғашқы 
күнінде, 18 қарашада 
облыс орталығында 
биыл ғана пайдалануға 
берілген Жастар сарайында 
облыс әкімі Архимед 
Мұхамбетовтің қатысуымен 
Ауыл шаруашылығы 
қызметкерлерінің төл 
мерекесіне арналған 
салтанатты жиналыс болып 
өтті.

Аталған салтанатты 
іс-шараға облыстың 
ауыл шаруашылығы 
к ә с і п о р ы н д а р ы н ы ң 
басшылары мен ардагер 
диқандар, облыстағы 
аграрлық сала жұмысын 
ұйымдастырушы мамандар 
қатысты. Мерекелік іс-
шара облыс әкімінің 
бірінші орынбасары Ғауез 
Нұрмұхамбетов  құттықтау 
сөзімен ашылды.

«Биыл облыс бойынша 
4,7 миллион гектар алқапқа 
дән сіңірілді. Оның ішінде 
дәнді дақылдар шамамен 
төрт 4 миллион гектарды, 
бидай — 3,3 миллион 
гектарды қамтиды. Егіс 

алқаптарын әртараптандыру 
арқылы майлы дақылдардың 
егістігі 510  мың  гектарға 
дейін ұлғайтылды. Білікті 
технология мен тынымсыз 
тер төгудің арқасында жоғары 
өнімге қол жеткізіп, табысты 
еңбек үлгісін көрсете білген 
озат шаруашылықтар аз 
емес. Олардың қатарында 
гектарына 20 центнер астық 
алған Сарыкөл ауданындағы 
«Елсан Агро» ЖШС, Меңдіқара 
ауданындағы «Қарасор 
Груп» ЖШС бар. Бір гектар 
алқаптан 25-26 центнер өнім 
алған  сарыкөлдік  «Өтемісов 
К.К.», ұзынкөлдік «Ризаева 
Т.Г.» шаруашылықтары да 
құрметке лайық», — деді Ғ. 
Нұрмұхамбетов.

Облыс әкімі Архимед 
Мұхамбетов ауыл 
шаруашылығы саласының 
дамуына елеулі үлес қосқан 
бірқатар шаруашылық 
басшылары мен 
ұ й ы м д а с т ы р у ш ы л а р д ы 
марапаттады. Денисовтік 
«Фрунзенское»  ЖШС-нің 
директоры Николай Шерер, 
алтынсариндік «Агрокотрейд» 
ЖШС-нің басшысы Тәліб 

Санақұлов, әулиекөлдік 
«СанАгро» серіктестігінің 
басшысы Асылбек 
Құрбанов, Дәмді ауылдық 
округінің әкімі Сағындық 
Оразбаевтар омырауына 
« А у ы л ш а р у а ш ы л ы қ 
саласының үздігі» төсбелгісін 
қадаса, «Олжа Агро» 
ЖШС бас директорының 
орынбасары Асан 
Ходжаназаров (Қостанай қ.), 
«Трояна» ЖШС-нің директоры 
Юрий Малышко (Федоров 
ауданы),  «Есментаев С.Б.» 
шаруашылығының директоры 
Сағындық Есментаев 
(Қостанай ауданы), «Майлин 
атындағы» ЖШС директоры 
Владимир Бушкин сияқты 
білікті басшылар «Еңбек 
ардагері» медальдарымен 
марапатталды. Мұның 
сыртында он шақты диқан 
ҚР Ауыл шаруашылығы 
минстрінің Құрмет 
грамотасына ие болды. 

Марапаттау рәсімінен 
кейін облыс әкімі көпшілікке 
құттықтау сөз арнады. 

- Біздің тауар 
өндірушілеріміз биылғы қатты 
қуаңшылыққа қарамастан, 

Отанымыздың қамбасына 3 
млн тоннадан астам астық 
құйды. Бұл көп жылғы тәжірибе 
мен біліктің, қуатты әрі 
икемді техниканың, сондай-
ақ аграрлық салаға жасалып 
жатқан мемлекет қолдауының 
арқасында қол жеткізген ортақ 
табысымыз. Биыл астықтың 
көлемі облыстың азық-түлік 
қауіпсіздігін қамтамасыз ету 
үшін де, сыртқы нарыққа 
саудалау үшін де жеткілікті. 
Диқанның, малшының ауыр 
да тынымсыз еңбегі қашанда 
ыстық ықыласқа толы үлкен 
құрметке лайық. Сіздерге 
ерен еңбектеріңіз үшін 
шын жүректен алғысымды 
білдіремін! Қажырлы 
еңбектеріңізге жеміс, 
отбасыларыңызға бақ-береке 
тілеймін! – деген өңір басшысы 
сахнадан түсіп, көпшілік 
арасында отырған еңбек 
ардагерлерінің қолын алып, 
әр қайсын жеке құттықтап, 
ақшалай сыйлықтар мен гүл 
шоқтарын табыс етті. 

Салтанатты іс-шараның 
соңы ауыл шаруашылығы 
қызметкерлері күніне арналған 
мерекелік концертке ұласты.

Елімізде биылғы жыл «Жастар 
жылы»  деп жарияланғаны 
баршаға мәлім. Осы бағытта Ішкі 
істер министрлігінің Шырақбек 
Қабылбаев атындағы Қостанай 
академиясының басшылығы 
еліміздің болашағы жас буын 
өкілдеріне, яғни оқып, білім алып 
жатқан курсанттарға жан-жақты 
жағдайлар мен қолдаулар көрсетіп, 
қоғам өмірінде белсенділігін 
арттырып жатыр.

Отанымыздың ертеңі, жарқын 
болашағы білімді де білгір жастардың 
қолында. Қоғамның қозғаушы күші – 
жастар. ІІМ Шырақбек Қабылбаев атындағы 
Қостанай академиясында  жалындаған 
жігері бар, жас кезінен бастап өнерімен 
көзге түсіп, ақындық өнердің жолын 
қуып жүрген жастарымыз баршылық. 
Осы курсант жас қаламгерлеріміз оқу 
ордасының табалдырығын аттағаннан 
бастап, облыстық, республикалық және 
басқа да өткізіліп жатқан іс-шараларға 
белсене атсалысып, өлеңдерімен 
танымал болып жүр. Оқу ордамыздың жас 
қаламгерлері «Толқын» шығармашылық 
студиясы атты әдеби үйірмесімен 
өткізілген облыстық және қалалық 
деңгейдегі барлық іс-шараларға қатысып, 
жүлделі орындар иеленіп келеді. 

Жақында Қостанай қаласының 
Н.Островский атындағы қалалық 
кітапханасында «Болашаққа бағдар: 
рухани жаңғыру» бағдарламасын, 
мемлекеттік тілдің мәртебесін көтеру, кітап 
оқуды насихаттау, көркем әдебиетке деген 
қызығушылықтарды арттыру аясында,  
«Толқын» шығармашылық студиясы жас 
қаламгерлерінің өлеңдері енген «Жас 

керуен» кітабының тұсауы кесілді. 
«Жас керуен» кітабына жас 

қаламгерлеріміздің, дәлірек айтқанда, 
күндізгі оқыту факультетінің 4-курс 
курсанты полиция кіші сержанты 
Әділ Сұңғатұлы Ілиястың, полиция 
қатарындағы 3-курс курсанты Лашын 
Ерболаттың, полиция қатарындағы 2-курс 
курсанты Аида Алмазқызы Бакбаеваның 
жүректен шыққан бірқатар өлеңдері 
басылып шықты. 

Аталған іс-шараға Қостанай 
қаласының Құрметті азаматы, Қостанай 
облыстық меценаттар клубының 
«Қазына» сыйлығының иегері,  “Құрметті 
қажы” Алтын медалінің иегері, Қазақстан 
Республикасы Жазушылар одағының 
мүшесі, ақын  Жолбарыс қажы Баязид, 
«Біздің Қостанай» қалалық газетінің 
редакторы Мырзабай Сералы Раманұлы 
және өңіріміздегі жоғары оқу орындарында, 
колледждерінде білім алып жатқан жас 
ақындар, құрметті қонақтар болды. 

«Жас керуен» кітабының тұсаукесері 
ақын, қаламыздың құрметті азаматы 
Жолбарыс қажы Баязид атамызға берілді. 
Жолбарыс қажы Баязид атамыз: «Жыр 

әлемінде қадамдарың сәтті болсын. 
Жыр әлемінде қазақтың еркіндікке 
жеткен елінде, адамгершілік көңілмен, 
жырларың сарқылмасын, шексіз-
шексіз бақыт, қайнап жатқан жырды, 
бақытты өмірді жырға айналдырып, 
жыр құрметімен өздеріңді танытыңдар. 
Биік белестерден көрініңдер!» деп жас 
қаламгерлерімізге тілегін айтты.

Іс-шара барысында Н. Островский 
атындағы қалалық кітапханасында 
жиналған жас қаламгерлеріміз әртүрлі 
тақырыптарда жазылған өлеңдерін 
оқып, қатысушыларды қуантты. 

Қостанай академиясының курсанттары 
болашақта тәртіп сақшысы бола тұра 
шығармашылықпен айналысып, әр 
тақырыптарда өлеңдерін жазып, жан-
жақты талант иелері екендігін көрсетті. 

«Жас керуен» кітабы - бұл жас 
қаламгерлердің тырнақалды туындылары 
жинақталған кітап. Жас қаламгерлеріміз 
шығармашылықтары арқылы өмірге, 
білімге деген сенімін, көзқарасын, ойының 
дәлдігін, тілінің көркемділігін арттырады. 

Жас қаламгерлерімізді «Жас керуен» 
кітабында жарық көрген өлеңдерімен 
құттықтаймыз. Шығармашылық ізденіс 
тілейміз, биік белестерден көріне 
беріңдер, жетістіктерің көп болсын! 
Болашақта білікті де білгір, тәжірибелі 
де озық, сыйлы да беделді маман болып, 
аңсаған армандарыңыздың асуына жете 
беруіңізге тілектеспіз! 

О.УАҚПАЕВА,
ҚР ІІМ Ш.Қабылбаев атындағы

 Қостанай академиясы
баспасөз қызметінің баспасөз 

хатшысы

Жол-көлік оқиғаларының 96%-ы 
көлік жүргізушісінің кінәсінен болады. 
Бұл туралы ҚР Ішкі істер министрлігі 
әкімшілік полиция комитетінің өкілі 
Ақтоты Боранова айтты.

«Жол-көлік оқиғаларының 96%-ы көлік 
жүргізушісінің кінәсінен болады. Дегенмен, 
оның ішіне жаяу жүргіншілер: балалар да, 
ересектер де кіреді. Жыл басынан бері 
жаяу жүргіншілердің қатысуымен 5476 
жол-көлік оқиғасы болған. Салдарынан 
580 адам қаза тауып, 5000 адам әртүрлі 
дене жарақатын алған», - дейді Ақтоты 
Боранова.

Оның айтуынша, 3000-ға жуық жол 

оқиғасы кезінде балалар жапа шеккен. 
«Жол-көлік апаты салдарынан 200-ге 
жуық бала қаза тауып, 3500-ге жуық 
бала әртүрлі дене жарақатын алған. 
Осындай жол-көлік оқиғаларының алдын 
алу мақсатында ІІМ жүйелі түрде жұмыс 
атқарады», - дейді ол.

Сондай-ақ, ол жол-көлік 
оқиғаларының алдын алу мектеп 
табалдырығынан басталатынын айтты. 
«Полиция қызметкерлері мектептегі 
жасөспірімдермен жол ережелеріне 
қатысты ойын түрінде, жарыс түрінде 
әртүрлі шаралар өткізеді. Ең бастысы 
- ата-ана мен қоғам болып жол-көлік 
оқиғаларының алдын алу. Бала сіздің 

айтқаныңызды емес, істегеніңізді істейді. 
Сондықтан жолаушылар жолағына 
жетпестен жолды кесіп өтпей, ереже 
сақтауды өзіңізден бастаңыз»,- дейді 
Ақтоты Боранова.

Еске сала кетсек, бұған дейін ДДСҰ 
тұрақты өкілі Олег Честнов әлем бойынша 
жыл сайын 1,5 млн адам жол-көлік 
апатынан мерт болатыны туралы айтқан 
болатын.

Сонымен қатар, Әкімшілік полиция 
комитетінің басқарма бастығы Марат 
Тұяқбаев елімізде тәуелсіздік алғалы 
83 мың адам жол-көлік оқиғасынан қаза 
тапқаны туралы айтты.

ҚазАқпарат

Төл мерекелерін атап өтті

«Жас керуен» кітабында өлеңдері жарық көрді

Биыл 200-ге жуық бала жол-көлік оқиғасынан қаза тапқан

Мәңгілік мемлекеттіліктің, 
ұлттық өрлеудің, 
экономикалық дамудың бір 
жауы – масылдық. Оның түр-
түрі болады. Мемлекеттің 
«мұнай секторына 
масылдығы» деген ұғым 
бар. Болмаса, тендерде 
пара тіленетін дүниеқоңыз, 
пайдакүнем шенеунік 
бизнеске масыл болуы 
мүмкін. 

Бұл кеселдің тағы бір аса 
қауіпті әрі ауқымды сипаты 
– әлеуметтік масылдық. 
Жұртшылығы жаппай 
масылдыққа бой ұрған ел 
жарқын болашағының негізін 
өзі қалай алмай, өзгеге жем 
болады. Масылдық – қоғам 
індеті Жалпы, қазір сөз болып 
жүрген көп түйткілдің, қолға 
алынып жатқан көп бастаманың 
дәйектемесін басқа жақтан 
іздеудің қажеті жоқ. Бәрін де 
ұлы Абайдан табуға болады. 
Адамзаттың кемеңгері өсиет 
еткен «талап, еңбек, терең ой» 
– қазір де аса қажет, қат, алда да 
ешқашан бағасын жоғалтпайтын 
құндылықтар. Технологиясы 
ғарыштық жылдамдықпен 
түрленген, мүмкіндіктерімен 
бірге сын-қатерлерін де қатар 
ала келген қазіргі заманда 
Қазақстан халқы терең ойлы, 
еңбекте табанды, сөзде 
сындарлы, істе төзімді, қимылда 
ұтқыр және жаңашылдыққа 
ұмтылған ұлттың жаңа бейнесін 
қалыптастыра алмаса, шың 
басындағы дамыған елдердің 
аз шоғырына ғасыр ортасында 
да қосыла алмайды. 

Демек, қазақстандықтарды 
балабақшадан, орта білім 
ордасы қабырғасынан 
бастап, адал еңбекке баулу, 
масылдықтан жиренту міндеті 
тұр. Осы тәрбиені өркендету 
үшін оқу орындарындағы 
бағдарламалардың мазмұнын 
қайта қарау да артық болмас 
еді. Бұл ретте келесі 2020 жылы 
175 жылдығы кең көлемде 
атап өтілгелі отырған ұлы 
ойшылымыз, ұлт ағартушысы 
Абай Құнанбайұлының 
даналығы бізге бағдар бола 
алады. «Қулық саумақ, көз 
сүзіп, тіленіп, адам саумақ – 
өнерсіз иттің ісі. Әуелі Құдайға 
сыйынып, екінші өз қайратыңа 
сүйеніп, еңбегіңді сау! Еңбек 
қылсаң, қара жер де береді, құр 
тастамайды», – дейді Абай. 

Елбасы айтқандай, ұлы 
Абайдың Батыс пен Шығыс 
ғұламаларын ақтара-ақтара 
келіп, тапқан түйіні: Құдайдың 
өзі де рас, сөзі де рас; ол 
ешкімге арам бол, қанішер бол, 
масыл бол деген емес; ендеше, 
Құдайға құлақ аспай, құлық 
түзелмейді; құлық түзелмей 
тұрып, құлқын арам ішкенін 
қоймайды; адалға жүрмей, адам 
түзелмейді; адам түзелмей, 
қоғам түзелмейді; халық түзелу 
үшін әркім жеке-жеке өзін-өзі 
түзеуі керек. Ол үшін «қуанбасқа 
қуанып, ұялмасқа ұялатынды» 
қою керек. Одан арылтатын 
жалғыз дауа – еңбек. Абайдың 
ұғымында: «Еңбек танымды 
арттырады. Еңбек естіген 
нәрсені бекіте түседі. Адам алған 
білімін ретке келтіреді, керектіні 
керексізден сұрыптап, ақылды 
болады». Сондықтан да ол 
еңбекті – барша игіліктің негізі, 
ал оған деген сүйіспеншілікті 
– адамдық өмірдің басты мәні 
мен мақсаты деп санайды. 
Керісінше, жалқаулықты 
– барша қырсықтың, одан 

туындайтын жарамсақтықты 
– барша қиянаттың, 
мақтаншақтықты – түзелуден 
үмітін үзген бейшаралықтың түп 
атасы деп түсіндіреді. Халықты 
«түзелмейтін қайыршыға» 
айналдырмайтын амал – «егін, 
сауда, кәсіп, ғылым» деп біледі. 
Ол тек ыждаһат пен ынта бар 
жерде ғана жүзеге асады. «Құдай 
Тағала саған еңбек қылып мал 
табарлық қуат берді. Ол қуатты 
адал кәсіп қыларлық орынға 
жұмсаймысың? Жұмсамайсың. 
Ол қуатты орнын тауып сарып 
қыларды білерлік ғылым берді, 
оны оқымайсың. Ол ғылымды 
оқыса ұғарлық ақыл берді, қайда 
жібергеніңді кім біледі? Ерінбей 
еңбек қылса, түңілмей іздесе, 
орнын тауып істесе, кім бай 
болмайды? Оның саған керегі 
жоқ. Сенікі – біреуден қорқытып 
алсаң, біреуден жалынып 
алсаң, біреуден алдап алсаң 
болғаны, іздегенің – сол. Бұл 
– Құдайдан тілеген емес. Бұл 
– абыройын, арын сатып, адам 
жаулағандық, тіленшілік. Хош, 
сүйтіп жүріп-ақ мал таптың, 
байыдың. Сол малды сарып 
қылып, ғылым табу керек. Өзің 
таба алмасаң, балаң тапсын. 
Ғылымсыз ахирет те жоқ, дүние 
де жоқ. Ғылымсыз оқыған намаз, 
тұтқан ораза, қылған хаж, ешбір 
ғибадат орнына бармайды», 
– деп күйіне, қамыға, бірақ 
ғибрат ете жазды сонау 1892 
жылы ұлы Абай (Қара сөздер. 
Оныншы сөз). 

Бұл кесірлі «қасиеттер» 
қазір де адамдар бойында жоқ 
деп айта алмаймыз. Қоғамды 
кеулей түспесе, кеми түспеген. 
Данышпан бұдан ертерек, 1891 
жылы хатқа түсірілген алтыншы 
сөзінде де масылдықты мінейді: 
«Қазақ айтады: «Бірлік болмай 
тірлік болмайды» деп. Бірлік 
қандай елде болады, қайтсе 
тату болады – білмейді. Қазақ 
ойлайды: бірлік – ат ортақ, 
ас ортақ, киім ортақ, дәулет 
ортақ болса екен дейді. Олай 
болғанда байлықтан не пайда, 
кедейліктен не залал? Ағайын 
құрымай мал іздеп не керек? 
Жоқ, бірлік – ақылға бірлік, 
малға бірлік емес. Малыңды 
беріп отырсаң, атасы басқа, 
діні басқа, күні басқалар да 
жалданып бірлік қылады! Бірлік 
малға сатылса, антұрғандықтың 
басы осы. Ағайын алмай-ақ 
бірлік қылса керек, сонда әркім 
несібесін Құдайдан тілейді. 
Әйтпесе, Құдайдан тілемейді, 
шаруа іздемейді… «Ырыс алды 
– тірлік» дейді, ол қай тірлік? Ол 
осы жан кеудеден шықпағандық 
па? Жоқ, ондай тірлік итте де 
бар. Ондай тірлікті қымбат 
көріп, бұлдаған адам өлімді 
жау көріп, ахиретке дұшпан 
болады. Жанын қорғалатып, 
жаудан қашып, қорқақ атанып, 
еңбек қылудан, қызмет қылудан 
қашып, еріншек атанып, ез 
атанып, дүниеде әлгі айтылған 
ырысқа дұшпан болады. Ол 
айтқан тірлік олар емес. Көкірегі, 
көңілі тірі болса, соны айтады», 
– дей келе, Абай адал еңбекпен 
ерінбей жүріп мал табуға жігер 
қылуға шақырады. 

Қазіргі күрделі, 
аунақшымалы, аумалы-төкпелі 
заманда халықтың әл-ауқатын 
көтеру, кедейшілікпен күрес 
– тек байлық-бақуаты бар, 
еңсесі тік, әлеуеті зор елдердің 
ғана қолынан келеді. Бүгінде 
Қазақстан халық тұрмысын 
жақсартуға бағытталған 
саналуан әлеуметтік қамқорлық 
шараларын жүзеге асыруда. 

– Үкіметтен бастап, 
жергілікті әкімдерге дейінгі 
барлық мемлекеттік 
органдардың жұмысын 
күшейткен маңызды. Кедейлік 
деңгейін одан ары төмендетіп, 
жұмыссыздықтың өсуін тежеген 
жөн. Бұл ретте масылдық 
пиғылдың өрістеуіне жол 
бермеу маңызды. Мемлекеттік 
көмек алушылардың барлығы 
үшін жұмыспен қамту және 
әлеуметтік бейімделуге 
көмектесетін бағдарламаларға 
міндетті қатысу туралы ереже 
енгізу керек, – деп, Елбасы 
Нұрсұлтан Назарбаев осыдан 
бес жыл бұрын өз Жолдауында 
міндет қойды. 

Тұрмысы шалқып, түтіні түзу 
ұшқан бақуатты мемлекетке 
айналу үшін де масылдық 
психологиядан арылып, жұмыла 
еңбек ету керек. Елбасының 
«Жалпыға ортақ еңбек қоғамы» 
идеясын Қазақстан Президенті 
Қасым-Жомарт Тоқаев одан ары 
ілгерілетуде. Биылғы 2 сәуірде 
Aiqyn (Айқын) газетіне берген 
сұхбатында Мемлекет басшысы 
азаматтар, әсіресе, жас буын 
Абай айтқан бес асыл іске берік 
– талапшыл, еңбекшіл, ойшыл, 
қанағатшыл, рақымшыл болса, 
онда ел болашағы жарқын, 
жұлдызы жоғары болатынына 
сенім білдірді. 

– Біз өмір сүріп отырған 
дәуірдің табиғаты мың 
құбылмалы. Жаһандық 
бәсекелестік жағдайында 
өз мүддемізді қорғауға, 
өз мақсатымызға жетуге 
ұмтылмасақ, жедел алға 
баспасақ көп нәрседен 
ұтыларымыз анық. Мына 
дәуір еркелікті, жалқаулық 
пен масылдықты, 
немқұрайлылықты көтермейді. 
Төртінші өнеркәсіптік 
революция кезеңінде, жоғары 
технологиялық, цифрлы 
кеңістікте жаһандық дамудан 
10 жыл артта қалсақ, 100 
жыл оның орнын толтыра 
алмайтынымызды естен 
шығармайық, – деп байлам 
түйді Қ.Тоқаев. 

Ел Президенті әртүрлі 
жиындардағы сөзінде де елді 
еңбекке үндеп келеді. Мәселен, 
осы жылғы 15 шілдедегі Үкіметтің 
кеңейтілген отырысында 
Қасым-Жомарт Кемелұлы 
кейбір қазақстандықтардың 
мемлекеттен әлеуметтік төлем 
алу үшін жалған ажырасу, 
жұмыстан кету, мүлкін басқаның 
атына тіркеу арқылы табысын 
жасыру, қолдағы малын сойып 
тастау секілді адал емес 
әрекеттерге барып, масылдық 
пен қулыққа жүгінетініне 
қынжылыс білдіре келе, 
Үкіметке мемлекеттік қолдауды 
тек соған шынымен мұқтаж 
адамдарға ғана көрсетуді қадап 
тапсырды. 

– Қазіргі жаһандану 
дәуірінде жаңа технологияның 
қарқынды дамуы өмірімізге 
түбегейлі өзгерістер әкелді. 
Адам капиталына, білім 
саласына қойылатын талаптар 
мүлдем өзгеше. Сапалы білім 
қарқынды дамудың басты 
шартына айналды. Ұлы Абай 
үнемі сынға алған масылдық 
қоғамға ешқашан жақсылық 
әкелген емес. Соны түсінетін 
жастарымыз тек біліммен 
қаруланып, еңбекке ғана арқа 
сүйеуі тиіс, – деді Мемлекет 
басшысы 16 тамызда Bіlіm jáne 
ylym! тамыз конференциясы 
мінберінен.

С а р а п ш ы л а р д ы ң 

тұжырымдауынша, әлеуметтік 
саясаттың масылдыққа 
соқтыруы дамыған елдерге де 
зиян-зардап әкелуде. Бүгінде 
еуропалық елдер ішіндегі 
ең дәулеттісі саналатын 
Ұлыбританияда 1975 жылы 
әлеуметтік шиеленісті 
төмендетіп, халықтың билікке 
қарсы шығуының алдын алу 
үшін Спинхемленд заңы 
қабылданған. Ол заң билікті 
өзгермелі шкала бойынша 
табысы аз кедейлердің 
жалақысына белгілі бір сома 
қосып отыруға міндеттеді. 
Бұл жаппай масылдық 
тудырып, ХХ ғасыр соңына 
қарай ағылшындар елінде 
экономикалық құлдырауға, 
бұқараның жаппай 
қайыршылануына, өндірістің 
ең төменгі деңгейге дейін 
құлауына соқтырды. Еңбек 
нарығы күйреп, еңбекақы 
күнкөріс шегінен төмен түсіп 
кетті. Толыққанды жұмысшылар 
ақыры «пауперге» (pauper – 
аз қамтылған, тақыр кедей) 
айналдырды. Ұлыбритания әлгі 
«ізгі» заңның салдарымен 40 
жылдай күрескен. Скандинавия 
елдерінде әлеуметтік қорғау 
жүйесі әлемдегі ең дамыған 
санатында. Оларда тегін білім 
беру, жалпыға бірдей денсаулық 
сақтау, мемлекеттік зейнетақы 
төлеу сыртында қосымша 
қолдау шаралары жүзеге 
асырылады: жұмыссыздарға 
қомақты төлем ұсынылады, 
зейнеткерлікке мерзімінен 
бұрын шығуға мүмкіндік 
беріледі. Алайда бұл жүйе 
еңбекақы қорына масыл болып 
отыр. Скандинавия елдерінде 
жеке және заңды тұлғаларға 
әлемдегі ең жоғары салықтар 
салынады. Мәселен, қазір 
қазақстандықтар өз табысының 
10 пайыздайын ғана салыққа 
аударса, тағы 10 пайызын 
зейнетақы қорына жолдаса, 
ал Швецияда азаматтар 
өз тапқанының жартысына 
жуығын тек салыққа береді. 
Бірақ бұл елде бірде бір адам 
салықтан жалтармайды. 
Айталық, www.allabolag.
se порталына компания не 
салық төлеуші атын енгізсеңіз, 
кімнің қанша табатынын және 
төлейтінін білуге болады. 
Испанияда да әлеуметтік жүйе 
жұмыссыз адамға орташа 
жалақының 70%-ынан жоғары 
көлемде жәрдемақы төленуін 
кепілдендіреді. Ал екі қолға бір 
күрек іздеген испандықтарға 
ұсынылған қызметтерден еш 
шектеусіз бас тарта беруге 
рұқсат етіледі. Салдарынан, 
бұл елде жастардың 36 пайызы 
білімі мен білігі бола тұра, 
жұмыс жасаудан бас тартады. 
Жас испандықтар жұмыссыздық 
жәрдемақысын місе тұтып, 
өз өмірін ретке келтіруге 
асықпайды: көпшілігінде 30-
35 жасқа дейін ата-анасының 
қолында тұра береді. Кесірінен, 
Испанияда некеге отырушылар 
саны жыл сайын кемуде. 
Масылдық проблемасына 
Еуроодақтың көшбасшылары 
Германия мен Франция да, 
АҚШ та, өзге дамыған елдер де 
маңдай соғуда. 

Масылдық – қоғам індеті. 
Ол ұлттың деградацияға 
ұшырауына түрткі болады, алға 
басқан мемлекетті кері тартады. 
Ендеше, ұлтты ол кесірден 
арылту – тәуелсіздікті тұғырлы, 
өркендеуді өрісті етудің шарты 
болмақ. 

Aikyn.kz 

Масылдық – қоғам індеті

Сотталғандардың еңбегін 
ұйымдастыру туралы дөңгелек 

үстел
Әлеуметтік-гуманитарлық пәндер 

кафедрасының оқытушылары полиция 
капитаны Қ.Мырзахмет және полиция 
капитаны Г.Табулденова Біліктілікті арттыру 
және қайта даярлау институтында «ҚАЖ 
мекемелерінде сотталғандардың еңбегін 
ұйымдастыру бөлімі қызметкеркерлерінің 
сотталғандардың еңбегін ұйымдастыруы» 
тақырыбында дөңгелек үстел 
ұйымдастырды.	

Дөңгелек үстелге заң ғылымдарының 
докторы, профессор А.Б.Скаков, ҚҚАҚ 
және                 К кафедрасының профессоры, 
заң ғылымдарының кандидаты И.В.Слепцов, 
Ө.Сұлтанғазин атындағы ҚМПУ қоғамдық 
пәндер, құқық негіздері және экономика 
кафедрасының меңгерушісі, экономика 
ғылымдарының кандидаты Қ.А.Жұмабаев, 
Қостанай облысы әкімдігінің жұмыспен қамтуды 
үйлестіру және әлеуметтік бағдарламалар 
басқармасының бас маманы А.Қ Кенжегарина, 
Қостанай облысы бойынша РМК «Еңбек» 
ШҚН «Еңбек-Қостанай» филиалының 
менеджері Д.К Жолмухамедов, Ғылыми-
зерттеу орталығының ғылыми қызметкері, 
полиция майоры О.С.Савицкая, Біліктілікті 
арттыру және қайта даярлау институтының 
аға әдіскері, полиция майоры Б.А. Нуркина 
және Біліктілікті арттыру және қайта даярлау 
институтының тыңдаушылары шақырылды. 
Дөңгелек үстелдің модераторы психологиялық 
жұмыс орталығының бастығы, полиция майоры 
М.С.Туйганов болды.		  Д ө ң гел е к 
үстел барысында ҚАЖ кәсіпорындарында 
өндіріс процесін ұйымдастырудың 
қазіргі жағдайлары мен проблемалары, 
кәсіпорындарда сотталғандардың еңбегін 
нормалау және еңбекақыларын төлеу, өндірісті 
басқаруды ұйымдастырудың проблемалары: 
түзеу мекемелерінің әкімшілігі мен «Еңбек» РМК 
басшылығының өзара қатысы туралы өзекті 
мәселелерді дөңгелек үстелге жиналғандар 
қызу талқыға салды. 	

Талқылау аясында «Еңбек» РМК-
ға байланысты күрделі сұрақтар кеңінен 
қарастырылды. Сонымен қатар соталғандардың 
жазасын өтеп шыққаннан кейінгі жұмыспен 
қамтылуы туралы Қостанай облысы әкімдігінің 
жұмыспен қамтуды үйлестіру және әлеуметтік 
бағдарламалар басқармасының бас маманы 
Кенжегарина Ажар Қабдешқызы жан-жақты 
қарастырып өтті. Заң ғылымдарының 
докторы А.Б.Скаков пен заң ғылымдарының 
кандидаты, профессор И.В.Слепцов жиынға 
шақырылған қонақтар мен тыңдаушылардың 
ҚАЖ мекемелерінде сотталғандардың еңбегін 
ұйымдастыру бөлімі қызметкерлерімен 
сотталғандардың еңбегін ұйымдастыруы 
жөніндегі өзекті мәселелерге қатысты 
сұрақтарға жауап берді.	 Дөңгелек үстелге 
қатысушылар жиын соңында ұсынымдар 
жобасын қабылдады.

ҚР ІІМ Ш.Қабылбаев атындағы
 Қостанай академиясының

Әлеуметтік-гуманитарлық пәндер 
кафедрасы

Қысқа мерзімді позитивті 
терапия тренингі 

2019 жылғы 12 қарашада Қостанай 
станциясындағы ЖПб мәжіліс залында 
Қостанай ст. ЖПб кадр саясаты тобының 
инспектор-психологы полиция капитаны 
В.В. Осипова Қостанай станциясындағы 
және желілік бөліністерінің жас 
қызметкерлерімен тренинг жүргізді, оған 9 
қызметкер қатысты. 

Қысқа мерзімді позитивті терапия тренингі 
проблемаларды конструктивті шешуге, 
қатысушының болып жатқан оқиғаларға қарау, 
туынды көзқарасты өзгеруге бағытталған. 
Проблемалық жағдайды түсіну тәсілдерін 
нәтижелі іздеу және оларды шешуге 
практикалық тұрғыдан қарау. Жаңа ресурстік 
жағдайларын іздеуге үйрету.

Тренингке қатысу қызметкерлерге тану шегін 
кеңейтуге, продуктивті қызметі үшін қажетті 
дағдыларын үйренуге, өзінің потенциалын ашуға, 
көбісі өзін көрсетіп, түсінуге мүмкіндік береді.

Қостанай ст. ЖПб ІжСКТ


